
Izjava ambasadora o promjeni
naziva  glavnog  međunarodnog
aerodroma u BiH
Ambasadori Upravnog odbora su u potpunosti svjesni i poštuju
doprinos koji je dao Alija Izetbegović u stvaranju zemlje koja
je danas Bosna i Hercegovina.

Međutim, neki od ključnih ambasadora Upravnog odbora danas su
izrazili  duboku  zabrinutost  u  vezi  sa  nedavno  donesenom
odlukom da se promijeni naziv glavnom međunarodnom aerodromu u
Bosni i Hercegovini i aerodromu koji opslužuje njen glavni
grad. U multietničkoj državi poput Bosne i Hercegovine, koja
je  prošla  kroz  tragičan  rat,  ova  odluka  neće  doprinijeti
procesu pomirenja, nego će ga podrivati. To neće doprinijeti
ni  razvoju  Aerodroma  Sarajevo  kao  glavnog  međunarodnog
čvorišta za ovu zemlju, nego će umanjiti tu ulogu. A neće
doprinijeti ni međunarodnom ugledu Bosne i Hercegovine, nego
će ga u stvari pokvariti.

Glavni aerodrom u zemlji, posebno kada opslužuje glavni grad,
ima jedinstven značaj. Građani Bosne i Hercegovine, bez obzira
gdje živjeli u Bosni i Hercegovini i bez obzira na nacionalnu
pripadnost,  imaju  pravo  da  slete  u  svoj  glavni  grad,  na
aerodrom, koji predstavlja konsenzus i zbog kojeg se osjećaju
ponosnim i sretnim kada se vrate kući.

Iz ovih razloga, ambasadori su na današnjem sastanku Upravnog
odbora pozvali da se odluka o preimenovanju Aerodroma Sarajevo
preispita,  na  transparentan  način  i  nakon  konsultacija  sa
predstavnicima svih konstitutivnih naroda i Ostalih. 

Napomena: predstavnici sljedećih zemalja su se usaglasili oko
ove izjave: Francuska, Velika Britanija, Sjedinjene Američke
Države, Njemačka, Rusija, Kanada, Nizozemska, Italija, Japan ,
te Evropska komisija.

